
ᐊᕕᑦᑐᖅᓯᒪᓂᖕᒐ 1  
ᑐᙵᓱᒋᑦ ᓄᓇᓕᑦᑎᓐᓄᑦ 

ᑏᔭᐃ ᐱᖃᓐᓇᕆᔭᖏᓪᓗ ᐃᔨᕌᖅᑐᑦ. 
ᐱᙳᐊᖏᓐᓇᐅᔭᓚᐅᖅᑐᑦ ᓯᓚᒥ ᐃᒡᓗᑦ ᑕᓪᓕᒪ 
ᐊᑯᕐᖓᓐᓂ ᑏᔭᐃ ᐃᒡᓗᖓᑕ ᖃᓂᒋᔭᖓᓂ. 
ᐃᔨᕌᕐᕕᑦᑎᐊᕙᐅᓂᖅᐸᐅᓚᐅᖅᑐᖅ. ᑏᔭᐃ 
ᐊᖁᕕᖓᓪᓗᓂ ᐊᒃᑕᕐᕕᐅᑉ ᐅᖓᑖᓂ, ᑭᓯᐊᓂ 
ᐊᐅᓚᐅᑎᐅᕙᓚᑦᑎᔪᖃᕐᒪᑦ ᖁᒻᒧᑦ ᕿᕕᐊᖅᐳᖅ. 
ᖃᖓᑕᓲᖅ ᒥᑦᑕᖅᑐᓕᖅᑐᖅ. ᑕᐅᑐᐃᓐᓇᖅᖢᓂᐅᒃ 
ᖃᖅᑲᐅᑉ ᐅᖓᑖᓄᑦ ᑕᓕᑦᑐᖅ. ᑕᐅᑐᙳᐊᖅᐳᖅ 
ᑭᒃᑯᑦ ᖃᖓᑕᓲᕐᒦᒻᒪᖔᑦ. ᖃᐅᔨᓴᖅᑎ? 
ᑕᕐᕆᔭᐅᓯᐅᖅᑎ? ᓯᕗᓕᐅᖅᑎ? ᑐᐃᒥᒍᑦ 
ᐊᒃᑐᖅᑐᖅᑕᐅᕗᖅ.
“ᑏᔭᐃ ᐃᒡᕕᑦ ᑕᐃᒪ ᓈᓴᐃᒍᕕᑦ! 

ᓇᓂᕙᒋᑦ ᖃᖓᑕᓲᕐᒥᒃ ᒥᑦᑕᖅᑐᖅᑐᒥᒃ 
ᑕᐅᑐᒃᑎᓪᓗᑎᑦ!” ᐃᑕᓂ ᑐᖅᖢᓚᕗᖅ. ᐃᑕᓂ 
ᐊᖓᔪᒃᖠᖅᐸᐅᔪᖅ ᑏᔭᐃᑉ ᐱᖃᓐᓇᕆᔭᖏᓐᓂᒃ, 

ᐊᖓᔪᖅᑲᐅᓰᓐᓇᐅᔭᖅᖢᓂᓗ.
ᑏᔭᐃ ᐊᑲᖅᓴᑦᑎᐊᙱᒃᑲᓗᐊᖅᖢᓂ, 

ᓇᐹᖅᑐᕐᒧᐊᖅᐳᖅ ᕿᒫᒡᕕᒋᕙᒃᑕᒥᓄᑦ 
ᐊᖏᕐᕋᕐᒥᓄᑦ ᐃᔨᕌᖅᑎᓪᓗᒋᑦ. ᑐᖅᖢᓚᕗᖅ 
ᓄᑕᖅᑲᓕᒫᑦ ᑐᓴᕐᓂᐊᕐᒪᑕ, “ᑕᑯᒋᐊᖅᑕᐃᓕᒋᑦ! 
ᐊᖏᕐᕋᒥᓯᐅᖅᑕᐃᓕᓗᓯᓗ!”
“ᐃᒡᕕᑦᑕᐅᖅ ᐱᔮᕆᑦᑕᐃᓕᒋᑦ!” ᐱᖃᓐᓇᕆᔭᖓ 

ᒫᑕ ᑐᖅᖢᓚᕗᖅ. “ᑕᑯᒋᐊᖅᑕᐃᓕᒋᑦ!”
ᑏᔭᐃ ᐊᓯᐊᓂᒃ ᐱᓕᕆᐊᖃᖔᕈᒪᓪᓗᓂ 

ᐃᓱᒪᒐᓗᐊᖅᐳᖅ. ᑕᐃᒪᓐᓇ ᐃᔨᕌᖏᓐᓇᐅᔭᕐᒪᑕ. 
ᑏᔭᐃ ᖁᕕᐊᓱᖅᑲᐅᒐᓗᐊᖅᖢᓂ, ᑭᓯᐊᓂ  
ᐃᔨᕌᖃᑎᒋᔭᓕᒫᖏᑦ ᐱᔮᕆᕙᒃᖢᑎᒃ  
“ᐋᒻᒪᐅᔪᒪᙱᒧᑦ.” ᖁᕕᐊᓇᕐᓂᖅᓴᐅᓇᔭᕋᓱᒋᓪᓗᓂᐅᒃ 
ᕿᓂᕆᐊᒃᓴᖅ ᓴᐅᓂᕕᓂᕐᓂᒃ ᐅᔭᕋᙳᖅᓯᒪᔪᓂᒃ 
ᐃᒡᓗᙳᐊᓕᐅᕐᓗᑎᒡᓘᓐᓃᑦ. ᑕᓯᕐᒧᙵᐅᓗᑎᒃ 
ᓄᓇᓕᐅᑉ ᓯᓚᑎᑦᑎᐊᑯᓗᐊᓄᑦ ᕿᒥᕐᕈᔭᖅᑐᕐᓗᑎᒃ 
ᐆᒪᔪᕐᓂᒃ.
ᑭᓯᐊᓂ ᑏᔭᐃ ᐊᓯᐊᓂᒃ 

ᐱᓕᕆᐊᖃᕈᒪᒐᓗᐊᕌᖓᑦ, ᐊᓯᖏᑦ 
ᐱᔪᒪᕙᒐᑎᒃ. ᐊᐅᔭᓕᒫᖅ ᑖᒃᑯᓂᖓᔅᓴᐃᓐᓇᖅ 
ᐱᙳᐊᖅᐸᒃᖢᑎᒃ: ᐃᔨᕌᖅᖢᑎᒃ ᐊᖅᑯᒻᒥᓪᓘᓐᓃᑦ 
ᕼᐋᑭᖅᖢᑎᒃ, ᑕᕐᕆᔭᐅᑎᓄᑦ ᐱᙳᐊᖅᖢᑎᒃ, 
ᑐᒃᑲᕆᐊᓕᒃᖢᑎᒡᓘᓐᓃᑦ. ᑕᐃᒪᐃᑉᐸᓚᐅᖅᑐᖅ 
ᐊᐅᔭᒃᑯᑦ, ᐱᔭᒃᓴᖅᑕᖃᓗᐊᖅᑎᓐᓇᒍ 
ᐅᓪᓗᖅᑐᓪᓗᓂᓗ.
ᑏᔭᐃᑉ ᐱᖃᓐᓇᕆᔭᒥᓂᒃ 

“ᐊᒻᒪᒃ”ᓯᐊᓪᓚᓚᐅᖅᑎᓪᓗᒍ ᐱᙳᐊᕈᓐᓃᖅᐳᖅ. 
ᕿᓂᖅᑐᒃᓴᐅᔪᒪᔪᖃᓚᐅᙱᒻᒪᑦ. 
ᕼᐋᑭᓕᕆᕗᑦ ᓴᐳᔾᔨᔨᖓ 
ᐃᕿᐊᙳᓚᐅᙱᓐᓂᖓᓂ ᓴᐳᔾᔨᔨᐅᓂᕐᒥᒃ. 

ᐊᓯᓕᒫᖏᑦ ᑐᒃᑲᕆᐊᓕᒍᒪᓕᖅᐳᑦ, 
ᑭᓯᐊᓂ ᑏᔭᐃ ᐊᖏᕐᕋᐅᕗᖅ 
ᖁᕕᐊᓱᑦᑎᐊᕈᓐᓃᖅᖢᓂ. ᐃᓱᒪᓪᓗᓂ ᑕᒪᒃᑯᐊ 
ᐱᖃᓐᓇᕆᔭᖏᑕ ᖁᕕᐊᒋᔭᖏᑦ ᑕᐃᒪᓐᓇ 
ᖁᕕᐊᒋᑎᒋᓚᐅᕈᒥᒋᓪᓗᓂᒋᑦ. 

ᓂᖅᖠᐅᕐᕕᖕᒥ, ᐊᖓᔪᖅᑳᖏᒃ 
ᐃᒡᓚᒪᔭᖃᑎᖃᖅᑑᒃ ᒪᕐᕉᖕᓂᒃ 
ᐃᓐᓇᐅᖃᑎᒥᖕᓂᒃ.
“ᑏᔭᐃ!” ᐊᓈᓇᖓ ᐅᖃᖅᐳᖅ. “ᐃᖅᑲᐅᒪᕕᒋᒃ 

ᐊᓛᓱᐊ ᑖᓂᐊᓕᓗ? ᐱᖃᓐᓇᕆᔭᑐᖃᕗᒃ. 
ᑕᒪᐅᖓ ᓄᒃᑎᒃᑲᓐᓂᓵᕐᓂᑰᒃ.”
ᑏᔭᐃ ᑮᓇᕐᓕᖅᐳᖅ, ᐃᓱᒪᒃᓴᖅᓯᐅᖅᖢᓂ. 

ᐃᓕᓴᕐᓇᖅᑑᒃ, ᐊᔾᔨᙳᐊᓂᖅᑲᐃ. ᐊᓛᓱᐊ 
ᐅᖃᖅᐳᖅ, “ᐃᖅᑲᐅᒪᓂᐅᓴᙱᑕᑦᑎᒃᑯᒃ ᔩᓚ! 
ᓄᑕᕋᓛᑯᓘᓚᐅᖅᓯᒪᔪᖅ ᐋᑐᕚᒧᑦ ᓅᓐᓇᑦᑕ!”

ᑕᒡᕙᓗ ᓂᕕᐊᖅᓯᐊᕐᒥᒃ 
ᓂᖅᖠᐅᕐᕕᖕᒧᐊᖅᑐᖃᖅᐳᖅ ᐃᓄᒃᑯᕕᖕᒥᙶᖅᖢᓂ. 
ᑏᔭᐃᒥᑦ ᑕᑭᓂᖅᓴᐅᕌᕐᔪᒃᖢᓂ.
“ᐅᓇ ᐸᓂᕗᒃ, ᓴᐸ,” ᐊᓛᓱᐊ ᐅᖃᖅᐳᖅ. 

“ᐱᖃᓐᓇᕇᓚᐅᖅᓯᒪᔪᓯᒃ ᐱᐊᕋᐅᑎᓪᓗᓯᒃ!”
ᑏᔭᐃ ᕿᕕᐊᖅᐳᖅ ᓴᐸᒧᑦ. 

ᐃᖅᑲᐅᒪᙱᑦᑎᐊᖅᑕᖓ ᐱᐊᕋᐅᓚᐅᕐᓂᕐᒥᓂᑦ. 
ᑲᙳᓱᓯᑳᓪᓚᒃᖢᓂ.
“ᐊᓱᐃᓛᖦᖤᑕᐃᓐᓇᖅ, ᓄᑕᕋᐅᖃᑎᖃᖅᑐᖓ!” 

ᓴᐸ ᐅᖃᖅᐳᖅ, ᐃᕿᐊᙳᖅᓯᒪᕙᓚᑦᑎᕐᔪᐊᖅᖢᓂ. 
“ᐅᔭᖅᑲᓂᒃ ᕿᓂᕆᐊᕈᒪᕕᓪᓘᓐᓃᑦ?”
“ᐅᔭᖅᑲᑦ?” ᑏᔭᐃ ᐅᖃᖅᐳᖅ 

ᑲᙳᓱᒍᓐᓃᓕᖅᖢᓂ. ᕿᒥᕐᕈᔭᖅᑐᕈᒪᓪᓚᕆᒃᐸᖃᐃ? 
“ᐅᔭᖅᑲᓂᒃ ᓄᐊᑦᑎᓲᖑᔪᖓ! ᓴᐅᓂᕕᓃᓪᓕ 
ᐅᔭᕋᙳᖅᓯᒪᔪᑦ?”

ᖁᕕᐊᑦᑕᒃᖢᓂ ᓴᐸ ᐅᖃᖅᐳᖅ, “ᐄᑦᑎᐊᖅ!”
ᐊᓂᕘᒃ ᕿᓂᕆᐊᓕᖅᖢᑎᒃ 

ᑕᐃᔅᓱᒪᓂᕐᔪᐊᕐᓂᓵᓗᖕᓂᒃ ᓴᐅᓂᕕᓂᕐᓂᒃ.

ᐊᕕᑦᑐᖅᓯᒪᓂᖕᒐ 2  
ᑕᓖᓪᓚᔫᑉ ᐃᔨᖏᒃ

ᓱᓇᐅᒡᕙ ᓴᐸ ᑏᔭᐃᓗ ᐊᔾᔨᒌᒃᑐᓂᒃ ᐊᒥᓱᓂᒃ 
ᐱᐅᒃᓴᖅᑑᒃ! 
ᓴᐅᓂᕕᓂᕐᓂᒃ ᐅᔭᕋᙳᖅᓯᒪᔪᓂᒃ 

ᕿᓂᕈᒪᕙᒃᖢᑎᒃ ᐊᒻᒪᓗ ᖁᐱᕐᕈᓂᒃ ᐋᓯᕙᖕᓂᒡᓗ 
ᑕᑯᓇᓱᒡᓗᑎᒃ ᐅᔭᖅᑲᑦ ᐊᑎᖏᓐᓂᑦ. 
ᐃᑲᕐᕋᒐᓴᖕᓂᒃ ᑕᐅᑐᒃᐸᒃᑑᒃ ᓄᓇᒥ ᑎᓯᓂᒃ, 
ᐅᑕᖅᑭᓪᓗᑎᒃ ᐊᕕᙵᕐᓂᒃ ᓄᐃᓂᐊᖅᑐᓂᒃ. 
ᓴᐸ ᖃᓪᓗᓈᑦ ᓄᓇᖓᓐᓂ ᐱᕈᖅᓴᖅᓯᒪᒐᒥ 
ᐃᓄᒃᑎᑐᑦ ᐃᓕᑦᑎᓯᒪᓗᐊᙱᑦᑐᖅ. 
ᑲᑎᒪᓕᕌᖓᒥᒃ ᖃᓪᓗᓈᑐᑦ ᐅᖃᓪᓚᒃᐸᒃᖢᑎᒃ, 
ᑏᔭᐃᓪᓗ ᐃᓕᓐᓂᐊᖅᑎᑉᐸᒃᖢᓂᐅᒃ ᐃᓄᒃᑎᑐᑦ 
ᐅᖃᐅᓯᕐᓂᒃ.
ᑕᓯᕋᕐᓄᙵᐅᕙᒃᖢᑎᒃ ᑕᓯᕐᓄᙵᐅᕙᒃᖢᑎᒡᓗ 

ᑕᑯᓇᓱᒃᖢᑎᒃ ᐆᒪᔪᕋᓛᑯᓗᖕᓂᒃ, 

ᐊᔾᔨᐅᙱᑦᑑᖕᓂᒃ ᑲᒫᓗᒃᓯᒪᓪᓗᑎᒃ ᑲᒫᓗᑯᑖᖕᓂᒃ. 
ᑯᒪᖕᓂᒃ ᐃᖃᓗᒐᕐᓂᒃ ᐊᓯᖏᓐᓂᒡᓗ ᐆᓚᔪᕋᓛᓂᒃ 
ᑕᑯᓪᓗᑎᒃ.
ᓯᒡᔭᒃᑯᑦ ᕿᓂᖅᐸᒃᖢᑎᒃ ᕿᔪᖕᓂᒃ 

ᐊᓯᖏᓐᓂᒡᓗ ᐃᒪᕐᒥᙶᖅᑐᓂᒃ. ᐊᑦᑎᖅᓱᐃᕙᒃᖢᑎᒃ 
ᐅᓂᒃᑳᓕᐅᖅᐸᒃᖢᑎᒡᓗ ᓇᓂᔭᓕᒫᖏᓐᓂᒃ. 
“ᑕᑯᒋᑦ!” ᑏᔭᐃ ᐅᖃᖅᐳᖅ ᑎᒍᒥᐊᖅᖢᓂ 

ᐅᕕᓘᑉ ᓴᐅᓂᖓᓂᒃ. “ᐅᕕᓗᖅ 
ᓇᒧᙵᕋᓱᒋᕕᐅᒃ?”
ᓴᐸ ᐃᒡᓚᖅᐳᖅ. ᓇᓂᓯᒋᕗᖅ ᐅᕕᓘᑉ 

ᓴᐅᓂᖓᓂᒃ. ᐃᓵᒃᓯᒪᓪᓗᓂ ᐊᒡᒐᖓᓂᒃ ᐅᑕᖅᑭᓪᓗᓂ. 
ᒪᕐᕉᒡᓗ ᓴᐅᓃᒃ ᑮᓇᒥᓄᐊᖅᖢᓂᒋᒃ. “ᐅᑯᐊᓕ 
ᐅᕕᓘᙱᑦᑑᒃ,” ᐅᖃᖅᐳᖅ. “ᑕᓖᓪᓚᔫᑉ ᐃᔨᖏᒃ!”
ᓴᐸ ᓇᓂᓯᕗᖅ ᓇᖏᖅᑐᓂ 

ᑎᓱᕋᐅᑎᑐᖃᕕᓂᕈᓗᖕᒥᒃ ᓯᒡᔭᕐᒥ.
“ᖃᐅᔨᒪᕕᑦ ᐃᓄᐃᑦ ᐃᒫᓂ 

ᑎᓱᖃᑦᑕᓚᐅᖅᓯᒪᖕᒪᑕ?” ᑏᔭᐃ ᐊᐱᕆᕗᖅ, 
ᐃᓵᒃᓯᒪᓪᓗᓂ ᐅᕐᕈᑦᑕᐃᓕᙳᐊᖅᖢᓂ 
ᐃᒫᒍᑦ ᑎᓱᔪᑐᑦ. “ᐊᐅᔭᒃᑯᑦ ᐃᒫᒍᑦ 
ᑎᓱᕙᓚᐅᖅᑐᒍᑦ. ᐅᑭᐅᒃᑯᑦ, ᐱᖅᓱᑦ ᐊᐳᑎᓂᒃ 
ᒪᓕᐊᓘᔮᓕᖅᑎᓯᒪᔪᑦ, ᑎᓱᕋᕐᕕᒋᕙᓚᐅᖅᑕᕗᑦ!”
“ᐄᓪᓚᑦᑖᖅ? ᐅᐊᑲᓪᓚᖔ!” ᐅᖃᖅᐳᖅ ᓴᐸ.
ᑏᔭᐃ ᓴᐸᓗ ᕿᓇᔪᙱᑦᑕᕌᖓᑎᒃ 

ᑭᓱᑐᐃᓐᓇᕐᓂᒃ, ᑐᒃᑲᕆᐊᓕᑲᑕᖃᖅᑕᖅᑰᒃ. 
ᑎᓱᕙᒃᖢᑎᒃ ᐊᖅᑯᑎᒃᑯᑦ, ᓱᒃᑲᓴᐅᔾᔪᐊᖅᖢᑎᒃ, 
ᑐᓵᙱᙳᐊᖅᖢᑎᒡᓗ ᐃᓐᓇᕐᓂᒃ ᑲᑦᑐᖁᔨᔪᓂᒃ.

ᐅᑭᐊᒃᓵᖑᓕᖅᑎᓪᓗᒍ ᑏᔭᐃᒃᑯᒃ ᓴᐸᒃᑯᒃ 
ᓄᓇᓕᓕᒫᑲᓴᑦᑎᐊᖅ ᖃᐅᔨᓴᖅᓯᒪᓕᖅᐸᔾᔪᒃ! 
ᖃᐅᔨᓪᓗᑎᒃ ᐃᒪᕐᒥᐅᑕᓂᒃ ᐃᒐᓛᖑᔮᖅᑐᓂᒃ, 
ᑕᐅᑐᒃᓯᒪᓪᓗᑎᒡᓗ ᑎᖕᒥᐊᓂᒃ ᑐᑭᖅᑐᓂᒃ 

ᒪᓐᓂᒥᖕᓂᑦ. ᓴᐅᓂᕕᓃᑦ ᐅᔭᖅᑲᑦ ᓄᐊᓯᒪᔭᖏᑦ 
ᐅᓄᖅᓯᓪᓗᑎᒃ, ᓄᐊᑦᑎᕙᓪᓕᐊᓕᖅᖢᑎᒡᓗ 
ᐅᔭᖅᑲᓂᒃ ᐊᔾᔨᐅᙱᑦᑐᓂᒃ ᐱᐅᔪᓂᒃ.
ᖁᕕᐊᑉᐴᒃ ᓄᓇᓕᒃᑎᒃ ᖃᐅᔨᓴᕈᓐᓇᕐᓂᐊᕋᒥᔾᔪᒃ 

ᓯᓚ ᐊᓯᔾᔨᖅᑎᓪᓗᒍ. ᖃᓄᐃᓕᐅᓛᖅᐸᒡᓕ ᐅᑭᐊᖅ, 
ᐅᑭᐅᖅ, ᐅᐱᕐᖔᕐᓗ?

ᐊᕕᑦᑐᖅᓯᒪᓂᖕᒐ 3  
ᑯᒪᒃᑐᖅᑎ

ᑏᔭᐃ ᖁᕕᐊᓱᒃᐳᖅ 
ᐃᓕᓐᓂᐊᕆᐊᕐᓇᖅᓯᓂᐊᓕᕐᒪᑦ. ᓴᐸᓗ 
ᐃᓕᓐᓂᐊᖃᑎᒌᖕᓂᐊᖅᑑᒃ! 
ᓴᐸ ᐃᓕᓐᓂᐊᕐᕕᖕᒧᐊᕋᒥ ᑏᔭᐃ ᑕᑯᒐᒥᐅᒃ 

ᓴᓂᑦᑎᐊᖓᓄᑦ ᐃᖏᑦᑕᖅᑐᖅᐳᖅ. 
ᑏᔭᐃ ᐅᔾᔨᕈᓱᒃᐳᖅ ᐃᔨᒋᔭᐅᓂᕐᒥᓂᒃ ᓴᐸ 

ᖃᓂᒋᔭᖓᓄᑦ ᐃᖏᓐᓂᖓᓂᒃ. ᐃᓯᔾᔪᒃᑐᖃᖅᖢᓂ, 
ᑐᓴᖅᖢᓂᐅᒡᓗ ᐃᑕᓂ ᑎᔅᓯᒍᓱᒃᑐᖅ. 
ᐃᒃᐱᒋᑦᑕᐃᓕᒪᓪᓗᓂᒋᑦ.
ᐃᓕᓴᐃᔨᖓᑦᑕ ᐊᐱᕆᕙᐃᑦ ᐊᐅᔭᖅ ᓱᓚᐅᕐᒪᖔᑕ. 

ᑭᒡᒍᑕᐅᔪᑦ ᐊᔾᔨᒌᐸᓗᒃᑐᐃᓐᓇᐅᓪᓗᑎᒃ. ᐊᒥᓱᑦ 
ᑏᔭᐃᑉ ᐃᓕᓐᓂᐊᖃᑎᖏᑦ ᐊᐅᓪᓛᖅᓯᒪᓪᓗᑎᒃ, 
ᕿᑲᕆᐊᖅᓯᒪᓪᓗᑎᒃ ᓄᓇᓕᑉ ᐊᓯᐊᓄᑦ ᖃᓪᓗᓈᑦ 
ᓄᓇᖓᓐᓄᓪᓘᓐᓃᑦ, ᐅᒡᕙᓘᓐᓃᑦ ᐊᐅᔭᓕᒫᖅ 
ᐊᓃᕋᔭᐃᓐᓇᖅᖢᑎᒃ.

“ᐊᓃᕋᔭᐃᓐᓇᓚᐅᖅᑐᖓ ᐊᐅᔭᓕᒫᖅ,” ᑏᔭᐃᑉ 
ᐅᖃᐅᓯᒃᓴᑐᐊᕆᕙᐅᒃ.
 ᑭᓯᐊᓂ ᓴᐸ ᐅᖃᕈᓐᓇᖅᓯᒐᒥ, 

ᐅᖃᖅᐳᖅ, “ᖃᓄᐃᓕᐅᕈᓘᔭᕐᔪᐊᓚᐅᖅᑐᖓ 
ᐊᐅᔭᖅ!” ᑐᖅᖢᓛᑲᓴᒃᐸᓵᖅᖢᓂ 
ᖁᕕᐊᓱᓗᐊᕐᓂᑯᒧᑦ ᐅᓂᒃᑳᕆᐊᒃᓴᖅ 
ᐊᐅᔭᖅ ᐱᓕᕆᐊᕆᓚᐅᖅᑕᖏᓐᓂᒃ. 
“ᓯᕗᓪᓕᕐᒥ, ᑕᒪᐅᖓ ᓅᖦᖢᖓ. ᑏᔭᐃ 
ᖃᐅᔨᒪᓕᕋᒃᑯ ᐊᓃᕋᔭᐃᓐᓇᐅᔭᖅᖢᓄᒃ! 
ᓯᒡᔭᓕᐊᖅᐸᒃᖢᓄᒃ ᓴᐅᓂᕕᓂᕐᓂᒃ 
ᐅᔭᕋᒃᓯᐊᖅᐸᒃᖢᓄᒃ ᐃᒪᕐᒥᐅᑕᕈᔪᖕᓂᒡᓗ, 
ᐅᓂᒃᑳᓕᐅᕈᓘᔭᖅᐸᒃᖢᓄᒡᓗ!”
ᑏᔭᐃᑉ ᑮᓇᓂ ᐊᐅᐸᖅᓯᓕᖅᑐᖅ ᐃᒃᐱᒋᕙᐅᒃ. 

ᐊᓯᖏᑦ ᐱᖃᓐᓇᕆᔭᖏᑦ ᐃᓱᒪᙳᐊᖅᑕᓂᒃ 
ᐱᙳᐊᕈᒪᕙᙱᒻᒪᑕ ᖁᐱᕐᕈᖅᓯᐅᕈᒪᕙᒐᑎᒡᓗ. 
ᑎᔅᓯᒍᓱᒃᑐᑦ ᑐᓵᓪᓗᓂᒋᑦ.
ᓴᐸ ᓱᓕ ᐅᖃᓪᓚᒃᖢᓂ. 

“ᐃᒡᓗᙳᐊᓕᐅᓯᒋᐊᓚᐅᖅᑐᒍᒃ, ᐊᒡᓛᑦ ᖁᐱᕐᕈᓂᒃ 
ᓄᐊᑦᑎᓕᖅᖢᓄᒃ ᔭᕐᕋᓄᑦ! ᐄᖓᐃ, ᑏᔭᐃ?”

ᑏᔭᐃ ᑭᐅᓇᓂ, ᐃᒃᓯᕙᐅᑕᕐᒥᓂᑦ ᑎᓱᒐᓛᒃᐳᖅ, 
ᓵᒥᑕ ᐊᑖᓄᐊᕋᓱᒃᖢᓂ. ᖁᐱᕐᕈᖅᑎᑐᑦ 
ᒥᑭᑎᒋᔪᒪᓕᖅᖢᓂ.
ᐃᓕᓐᓂᐊᖃᑎᖏᑦ ᐃᒡᓚᖅᑕᐃᓕᔪᓐᓃᖅᖢᑎᒃ.
“ᐊᐅᔭᐅᔪᖅ ᖁᕕᐊᓇᓚᐅᖅᐸᓚᑦᑎᑦᑎᐊᖅᑐᖅ, 

ᓴᐸ!” ᐃᓕᓴᐃᔨᖓ ᐅᖃᖅᐳᖅ, ᐃᓕᓐᓂᐊᖅᑎᓂ 
ᐃᔨᒃᑭᐅᒥᓪᓗᒋᑦ. ᐃᒡᓚᕈᓐᓃᖅᖢᑎᒃ, ᑭᓯᐊᓂ 
ᑏᔭᐃ ᐃᔨᒋᔭᐅᓂᕐᒥᓂᒃ ᐃᒃᐱᒍᓱᒃᐳᖅ.
ᐊᓃᕋᔭᖕᓇᒥ ᑏᔭᐃ ᐃᓕᓐᓂᐊᕐᕕᖕᒥᑦ 

ᐊᓂᑲᐅᖅᑐᖅᐳᖅ ᓴᐸᐅᑉ ᐊᖑᓚᐅᙱᓐᓂᖓᓂ. 

ᐊᓂᓪᓗᓂ ᐃᔨᕆᐊᖅᑐᖅᐳᖅ ᑎᓱᕋᕐᕕᒡᔪᐊᑦ 
ᐃᓚᖓᑦᑕ ᐊᑖᓄᑦ, ᑭᓯᐊᓂ ᓴᐸᐅᑉ ᓇᓂᕙᐅᒃ.

ᑎᑭᓂ ᖃᖅᖢᒥᓄᐊᖅᖢᓂᐅᒃ 
ᐅᒥᙳᐊᖑᓕᖅᑎᖦᓗᓂᐅᒃ ᓂᐱᖓᓗ 
ᑎᔅᓯᓇᖅᑎᒋᐊᖅᖢᒍ ᐅᖃᖅᐳᖅ, “ᐊᐃ, 
ᐃᓚᓐᓇᖅ. ᕿᔪᖕᓂᒃ ᕿᓂᖃᑎᒋᔪᒪᕕᖖᒐ 
ᓴᕕᒡᔪᐊᙳᐊᒃᓴᓂᒃ?”

ᑏᔭᐃ ᐃᒡᓚᖅᓯᕗᖅ, ᐳᐃᒍᖅᖢᓂ 
ᑲᙳᑦᑎᔾᔪᑎᒋᖅᑲᐅᔭᒥᓂᒃ. ᐱᕋᔭᙳᐊᖑᓂᖅ 
ᖁᕕᐊᓇᖅᑐᖅ. ᑎᓱᕋᕐᕕᐅᑉ ᐊᑖᓂᑦ 
ᐅᓪᓚᒃᓯᓪᓗᓂ ᕿᓂᕆᐊᕋᓱᓕᖅᖢᓂ ᕿᔪᐊᕐᔪᖕᒥᒃ 
ᓴᕕᒡᔪᐊᙳᐊᕆᓇᔭᖅᑕᒥᓂᒃ.

ᐃᓕᓐᓂᐊᖃᑎᖏᑦ ᖃᐅᔨᖕᒪᑕ ᓴᐸ ᑏᔭᐃᓗ 
ᒪᓂᖅᑲᒥ ᕿᓂᖅᑑᒃ, ᐃᑕᓂ ᐅᖃᖅᖢᓂ 
ᐃᓄᒃᑎᑐᑦ, “ᑭᓱᒥᒃ ᕿᓂᕋᔅᓯᒃ? ᖁᐱᕐᕈᓂᒃ 
ᓂᕆᔭᒃᓴᓂᒃ?”
ᐃᓕᓐᓂᐊᖃᑎᖏᑦ ᐃᒡᓚᖅᓯᕐᔪᐊᖅᑐᐃᓐᓇᐅᕗᑦ. 
“ᕼᐊ ᕼᐊ ᕼᐊ.” ᓴᐸ ᐃᒡᓚᖃᑕᐅᓕᖅᐳᖅ. 

“ᖃᓄᐃᓕᕕᑦ? ᖃᐅᔨᔪᒪᔪᖓ ᑭᓱ ᑎᔅᓯᓇᕐᒪᖔᑦ.”	
ᐃᒡᓚᖅᓯᓗᐊᒃᑲᓐᓂᖅᐳᑦ. “Hᐊ Hᐊ! 

ᐃᓄᒃᑎᑐᓪᓘᓐᓃᑦ ᖃᐅᔨᒪᙱᑦᑐᖅ!” ᒫᑕ 
ᐅᖃᖅᐳᖅ.
“ᖃᓄᐃᓕᕙ?” ᓴᐸ ᐊᐱᕆᕗᖅ ᑏᔭᐃᒧᑦ.
ᑏᔭᐃᑉ ᑮᓇᖓ ᐊᐅᐸᖅᓯᕐᔪᐊᖅᖢᓂ 

ᑲᙳᑦᑎᓐᓂᑯᒧᑦ. ᑏᔭᐃ ᐅᖃᖅᐳᖅ, “ᐅᖃᙱᑦᑐᖅ.”
“ᑏᔭᐃ, ᖃᓄᐃᒻᒪᑦ ᐱᖃᓐᓇᕆᕕᐅᒃ?” 

ᐊᐱᕆᕗᖅ ᐃᑕᓂ. “ᐊᔾᔨᐅᙱᑦᑐᐊᓗᒃ.” 
“ᐊᔾᔨᐅᙱᑦᑐᖅ” ᐅᖃᖅᖢᓂᐅᒃ ᖃᓪᓗᓈᑐᑦ. ᓴᐸ 
ᑐᑭᓯᓪᓗᓂ. ᑏᔭᐃ ᐅᔾᔨᕈᓱᒃᐳᖅ ᐃᒃᐱᖕᓂᖏᑦ 
ᐋᓐᓂᕐᓂᖏᓐᓂᒃ.

“ᐊᔾᔨᐅᙱᑦᑐᐊᓘᓕᖃᑕᐅᙱᒃᑲᓗᐊᖅᐱᑦ 
ᑏᔭᐃ?” ᐊᐱᕆᕗᖅ ᒫᑕ.
“ᐊᑏ ᑏᔭᐃ,” ᐅᖃᖅᐳᖅ ᐃᑕᓂ. “ᐃᓯᒃᑲᓄᑦ 

ᐋᒻᒪᑲᓴᐅᑎᓚᐅᖅᑕ! ᐋᒻᒪᒃ!”
ᑏᔭᐃᑉ ᓴᐸ ᕿᕕᐊᒃᑲᓐᓂᖅᐸᐅᒃ. 

ᐅᖃᖅᖢᓂ, “ᒪᒥᐊᓇᖅ,” ᐊᓯᖏᓐᓂᒡᓗ 
ᐱᙳᐊᖃᑎᖃᕆᐊᖅᑐᓕᖅᖢᓂ.

ᐊᕕᑦᑐᖅᓯᒪᓂᖕᒐ 4  
ᕿᑎᐊᓂᑦ ᐊᑯᖅᓯᓇᓱᒃᑐᖅ

ᐅᓪᓗᓕᒫᖅ ᑏᔭᐃ ᓴᐸᒥᒃ ᑕᑯᑦᑕᐃᓕᓕᖅᖢᓂ. 
ᐃᓗᐊᕆᙱᒃᑲᓗᐊᖅᖢᓂ, ᑭᓯᐊᓂᓗ 
ᐱᐅᒋᓇᓂᐅᒃ ᐊᓯᖏᑦ ᓄᑕᖅᑲᑦ ᑕᐸᓱᓕᕌᖓᑕ. 
ᓴᐸ ᓂᐸᐃᖏᓐᓇᓕᖅᖢᓂ ᐃᓕᓐᓂᐊᕐᕕᖕᒥ 
ᕿᕕᐊᖅᑕᐅᓕᒪᓕᖅᖢᓂᓗ.

ᐃᓕᓐᓂᐊᕌᓂᒃᑲᒥ ᑏᔭᐃ ᐊᖏᕐᕋᐅᕗᖅ. 
ᖃᑕᙳᑎᖏᑦ ᐊᖏᕐᕋᖅᓯᒫᓂᓕᖅᑐᑦ 
ᑕᕐᕆᔭᖅᖢᑎᒡᓗ.
ᑏᔭᐃ ᐊᓃᕋᔭᒍᒪᓪᓗᓂ. ᐊᐅᔭᖅ 

ᖁᕕᐊᓇᒻᒪᕆᓚᐅᕐᒪᑦ ᓴᐸ ᐱᖃᑎᒋᕙᒃᖢᒍ. 
ᐅᓂᒃᑳᓕᐊᕆᖃᑦᑕᖅᑕᖏᑦ ᐊᔾᔨᐅᙱᑦᑑᙱᑦᑐᑦ, 
ᖁᕕᐊᓇᖅᑐᑦ! 

ᑏᔭᐃ ᐊᓂᒃᑲᓐᓂᖅᐳᖅ. ᑏᔭᐃᑉ ᑕᑯᕙᐃᑦ 
ᐱᖃᓐᓇᖏᑦ ᖃᖅᑲᐅᑉ ᖃᓂᒋᔭᖓᓂ ᐱᙳᐊᖅᑐᑦ, 
ᑕᑯᔭᖅᑐᖅᐸᖏᑦ ᖃᓄᐃᓕᐅᕐᒪᖔᑕ. 

ᐋᒻᒪᑲᓴᐅᑎᔪᑦ, ᐃᓚᐅᔪᓐᓇᕐᒪᖔᕐᒥ ᐊᐱᕆᓪᓗᓂ.
“ᐋᒻᒪᐅᓂᐊᕈᕕᑦ ᑭᓯᐊᓂ!” ᐅᖃᖅᐳᖅ ᐃᑕᓂ.
ᑕᐃᒪᙵᑐᑦ, ᑏᔭᐃ ᖁᕕᐊᓱᓚᐅᕋᓗᐊᖅᖢᓂ. 

ᑭᓯᐊᓂ, ᑕᖃᓕᖅᖢᓂ ᐅᓪᓚᕋᔭᒋᐊᒃᓴᖅ, ᐊᒡᒐᓂ 
ᐃᒡᓗᐊᓄᑦ ᐃᑎᒪᒥᓄᐊᖅᖢᓂᐅᒃ. ᐅᖃᖅᖢᓂ, 
“ᓄᖅᑳᓪᓚᒃᑕ!”

ᑕᖃᐃᖅᓯᖅᑎᓪᓗᒍ, ᑏᔭᐃ ᐊᕙᒻᒧᑦ ᑕᑯᒪᔭᒃᐳᖅ. 
ᓴᐸᐅᑉ ᐃᒡᓗᖓ ᖃᓂᑦᑐᖅ ᑕᑯᕙᐅᒃ. ᓯᓚᒥ 
ᐃᒃᓯᕚᖅᑐᖅ, ᕿᒥᕐᕈᔪᖅ ᖃᑦᑕᕐᒦᑦᑐᒥᒃ. ᑏᔭᐃ 
ᐃᓱᒪᓪᓗᓂ ᓇᓂᓯᓯᒪᓇᓱᒋᓪᓗᓂᐅᒃ ᓄᑖᓂᒃ 
ᐅᔭᖅᑲᓂᒃ ᐅᒡᕙᓘᓐᓃᑦ ᓴᐅᓂᕕᓂᕐᓂᒃ 
ᐅᔭᕋᙳᖅᓯᒪᔪᓂᒃ!
ᑕᑯᔭᖅᑐᕈᒪᓕᖅᖢᓂᐅᒃ ᖃᓄᐃᓕᐅᕐᒪᖔᑦ. 

ᐊᓯᖏᑦ ᐱᖃᓐᓇᕆᔭᖏᑦ ᑐᓄᖦᖢᓂᒋᑦ. ᓴᐸᒧᑦ 
ᑎᒃᑯᐊᖅᑐᖅᖢᑎᒃ ᑐᓵᕙᖏᑦ ᐃᒡᓚᖅᑐᑦ. 
“ᖁᐱᕐᕈᓂᒃ ᖃᑦᑕᕐᒦᑦᑐᓂᒃ ᓂᕆᔭᒃᓴᖃᕋᓱᒋᕕᐅᒃ?” 
ᒫᑕ ᐃᒡᓚᖅᐳᖅ.
ᓴᐸ ᕿᕕᐊᖅᓵᖅᐳᖅ ᐃᒡᓚᖅᑐᓄᑦ. 

ᕿᕕᐊᖃᑦᑕᐅᑎᕘᒃ. 
ᑏᔭᐃᑉ ᓴᐸ ᑕᐸᓱᒃᑕᐅᖁᔪᓐᓃᖅᐸᖓ. 

ᑕᑯᓇᒃᖢᓂ ᖃᓄᖅ ᐅᓚᕕᓴᕐᓂᐊᕐᒪᖔᒋᑦ. 
ᖃᓂᑦᑐᒥᒃ, ᕿᒪᐃᔪᖃᖅᓯᒪᓪᓗᓂ ᐊᖅᓴᕐᒥᒃ 
ᐊᕿᔭᐅᑎᒥᒃ. ᐅᓪᓚᒃᓯᕕᒋᓪᓗᓂᐅᒃ ᐅᖃᖅᐳᖅ, 
“ᐊᓯᐊᓂᒃ ᐱᙳᐊᓚᐅᖅᑕ, ᐊᐃ? ᕿᑎᐊᓂᓪᓕ 
ᐊᑯᖅᓯᓇᓱᑲᑕᒃᑯᑦᑕ?”
ᓄᑕᖅᑲᑦ ᐊᖏᖅᖢᑎᒃ. ᑏᔭᐃ 

ᕿᑎᐊᓄᐊᖅᖢᓂ. ᐊᓯᖏᑦ ᐊᖅᓴᕐᒥᒃ 
ᐃᒋᑦᑎᑲᑕᒃᖢᑎᒃ ᑏᔭᐃᑉ ᐊᑯᕋᓱᑲᑕᒃᖢᓂᐅᒃ. 
ᐱᙳᐊᖅᑕᑎᒃ ᖁᕕᐊᒋᓗᐊᑦᑎᐊᙱᖦᖢᓂᐅᒃ, 
ᑭᓯᐊᓂ ᐊᓯᖏᑦ ᖁᕕᐊᓱᖅᑰᔨᓪᓗᑎᒃ. ᓴᐸᒥᒃ 

ᓱᖁᑎᒃᓴᕈᓐᓃᖅᑐᐃᓐᓇᐅᓪᓗᑎᒃ.
ᑭᖑᓪᓕᕐᒥᒃ ᑏᔭᐃᑉ ᐃᒡᓗᖓ ᑕᑯᒋᐊᕋᒥᐅᒃ, 

ᐊᓃᕈᓐᓃᖅᑐᕕᓂᐅᓪᓗᓂ.

ᐊᕕᑦᑐᖅᓯᒪᓂᖕᒐ 5  
ᖃᐅᔨᓇᓱᒃᑎᙳᐊᖑᔪᒪᕕᑦ?

ᐱᓇᓱᐊᕈᓯᓕᒫᖅ ᐃᓕᓐᓂᐊᕐᕕᖕᒥ, ᑏᔭᐃ 
ᓴᐸᓗ ᓱᖁᑎᒋᖃᑦᑕᐅᑎᓇᑎᒃ. ᑏᔭᐃ 
ᑕᐸᓱᒃᑕᐅᔪᒪᙱᑐᐃᓐᓇᕐᓂᕐᒨᙱᑦᑐᖅ 
ᐱᖃᓐᓇᕆᔭᖃᕐᓂᕐᒥᓂᒃ, 
ᓱᖁᑎᒃᓴᙱᓐᓂᕐᒥᓂᒃᑕᐅᖅ ᐃᓗᐊᖅᓴᙱᖦᖢᓂ.
ᓴᐸ ᐃᓕᓐᓂᐊᕐᕕᖕᒥ ᓂᐸᐃᓚᐅᕋᓗᐊᖅᖢᓂ, 

ᓂᐸᐃᑦᑐᓐᓃᖅᖢᓂ. ᐊᐱᖅᑯᑎᒃᓴᖃᐅᕋᔪᒃᖢᓂ 
ᐃᓵᒃᐸᒃᖢᓂᓗ ᐊᐱᖅᑯᑕᐅᔪᒥᒃ ᑭᐅᔪᓐᓇᕌᖓᒥ. 
ᐊᓯᖏᓐᓄᑦ ᓱᓕ ᑕᐸᓱᒃᑕᐅᕙᒃᑐᖅ 
ᐃᓄᒃᑎᑑᕈᓐᓇᙱᓐᓂᖓᓄᑦ, ᑭᓯᐊᓂ ᑕᒪᓐᓇ 
ᓱᖁᑎᒋᔪᓐᓃᖅᖢᓂᐅᒃ.
ᓯᕙᑖᕐᕕᖕᒥ, ᑏᔭᐃᑉ ᐅᓪᓗᖓ ᐃᕿᐊᓇᒻᒪᕆᒃᐳᖅ! 

ᖃᑕᙳᑎᓂ ᑕᕐᕆᔭᖃᑎᒋᓇᓱᓚᐅᖅᖢᓂᒋᑦ, 
ᐊᓃᕋᔭᖔᕈᒪᓕᖅᐳᖅ. ᐊᓃᕋᔭᒡᕕᓕᐊᖅᐳᖅ 
ᖃᐅᔨᔪᒪᓪᓗᓂ ᓄᑕᖅᑲᑦ ᖃᓄᐃᓕᐅᕐᒪᖔᑕ, 

ᓇᓂᕙᖏᑦ ᑖᒃᑯᓂᖓᔅᓴᐃᓐᓇᖅ ᐱᙳᐊᖅᑐᑦ.
ᑏᔭᐃ ᑭᓯᕐᒥᐅᖅᖢᓂ ᐅᔭᕋᒃᓯᐅᓕᖅᐳᖅ, ᑭᓯᐊᓂ 

ᖁᕕᐊᓇᙱᓚᖅ ᓴᐸ ᐅᓂᒃᑳᓕᐅᖅᐸᓪᓕᐊᑎᓐᓇᒍ 
ᓇᓂᔭᒥᑕ ᒥᒃᓵᓂᒃ. ᐊᐅᐸᔮᖅᑐᒥᒃ 
ᐅᔭᕋᕐᒥᒃ ᓇᓂᓯᕗᖅ ᕿᕐᓂᓪᓛᔪᒥᒃ, ᑭᓯᐊᓂ 
ᐃᓱᒪᔪᓐᓇᙱᓚᖅ ᖃᓄᖅ ᐅᓂᒃᑳᓕᐅᕋᔭᕐᒪᖕᒑᖅ. 
ᑏᔭᐃᑉ ᐅᔭᕋᒃ ᐃᒃᐱᐊᕐᔪᖕᒥᐅᑦᑎᖅᐹ, 
ᐅᐊᑦᑎᐊᕈᒃᑲᓐᓂᖅ ᐃᓱᒪᑖᕐᓂᐊᕐᒪᖔᕐᒥᓂᒃ. 
ᐊᓯᖏᑦ ᓄᑕᖅᑲᑦ 

ᐱᙳᐊᖃᑎᒋᒃᑲᓐᓂᕆᐊᓚᐅᕋᓗᐊᖅᖢᓂᒋᑦ, 
ᑭᓯᐊᓂ ᐃᔨᕌᖃᑕᐅᓂᕐᒥᒃ ᐃᕿᐊᙳᖅᓯᒪᓕᖅᖢᓂ.
“ᖃᐅᔨᓇᓱᒃᑎᙳᐊᖑᔪᒪᕕᓯ?” ᑏᔭᐃ 

ᐊᐱᕆᕗᖅ ᐊᓯᖏᓐᓄᑦ ᓄᑕᖅᑲᓄᑦ.
“ᑭᓱᑦᑕᐅᖅ?” ᒫᑕ ᐊᐱᕆᕗᖅ.
“ᐃᒪᐃᑦᑐᖅ...,” ᑏᔭᐃ ᐅᓂᒃᑳᕋᓱᓕᖅᐳᖅ 

ᑭᓲᖕᒪᖔᑦ. “ᐃᒪᐃᑦᑐᖅ, ᓄᓇᑦᑎᓐᓂ ᕿᒥᕐᕈᓗᑕ 
ᐱᐅᔪᐊᓗᖕᓂᒃ ᓇᓂᓯᓇᓱᑲᑕᒡᓗᑕ.”
“ᑐᑭᓯᙱᓚᖓ,” ᐅᖃᖅᑐᖃᖅᐳᖅ.
“ᐃᒪᐃᑦᑐᖅ...,” ᑏᔭᐃ ᐆᒃᑐᒃᑲᓐᓂᖅᐳᖅ. 

“ᐃᒪᐃᑦᑐᖅ, ᓂᐅᕕᕐᕕᐅᑉ ᖃᓂᒋᔭᖓᓂ ᐃᑳᕈᑎᐅᑉ 
ᐊᑖᓂ ᕿᔪᕕᓂᕐᓂᒃ ᑰᒐᕐᒦᑦᑐᓂᒡᓘᓐᓃᑦ 
ᕿᓂᕐᓗᑕ.”
“ᖃᓄᐃᒻᒪᑦᑕᐅᖅ?” ᒫᑕ ᐊᐱᕆᕗᖅ.
“ᖁᕕᐊᓇᕐᒪᑦ.”
“ᐃᔨᖅᓯᒪᓪᓗᓂ ᖁᕕᐊᓇᖅᑐᖅ! 

ᐃᔨᕌᖃᑕᐅᔪᒪᙱᑐᐃᓐᓇᖅᑐᑎᑦ 
ᕿᓂᕆᐊᖃᐃᓐᓇᐅᔭᕋᕕᑦ!” ᒫᑕ ᐅᖃᖅᐳᖅ.

ᑏᔭᐃ ᐃᓕᕿᓴᒫᖅᖢᓂ ᐱᓱᓕᖅᖢᓂ 
ᕿᒪᓕᖅᐸᖏᑦ. ᑭᓯᕐᒥᐅᕐᓗᓂ 
ᖃᐅᔨᓇᓱᒃᑎᙳᐊᖑᔪᓐᓇᖅᑐᖅ. 

ᖁᕕᐊᓇᕐᓂᖅᓴᐅᓇᔭᖅᑐᖅ ᑖᒃᑯᓂᖓᔅᓴᐃᓐᓇᖅ 
ᐱᙳᐊᖅᐸᒃᑕᕐᒥᓂᒃ. 	
ᓂᐅᕕᕐᕕᐅᑉ ᖃᓂᒋᔭᖓᓄᑦ ᐃᑳᕐᕕᓕᐊᓕᖅᐳᖅ. 

ᑭᓱᑕᖃᐃᓐᓇᐅᔭᖅᑐᖅ ᑰᒐᖓᓂ ᑕᐃᑲᓂ. 
ᑎᓱᕋᐅᑎᕕᓃᑦ ᑐᒃᑲᕆᐊᓕᕋᓛᕕᓃᓪᓗ. ᕿᔪᑦ 
ᓴᕕᕋᔭᓪᓗ ᓴᓇᕐᕈᑎᑦ ᔭᒐᐃᔭᐅᓯᒪᔪᑦ. 

ᑏᔭᐃ ᐃᑳᕐᕕᖕᒧᐊᕋᒥ, ᑕᑯᕗᖅ 
ᓄᑕᖅᑲᓂᒃ ᑰᒐᕐᒦᕌᓂᓕᖅᑐᓂᒃ. 
ᖃᐅᔨᓇᓱᒃᑎᙳᐊᖑᖃᑎᒋᔪᓐᓇᖅᑕᖏᖅᑲᐃ. 
ᐃᒻᒪᖄ ᓴᐸ ᑕᐃᑲᓃᑉᐳᖅ! ᑭᖑᓂᖃᕆᓕᖅᖢᓂᐅᒃ.

ᑭᓯᐊᓂ ᑏᔭᐃ ᑰᒐᕐᒧᐊᕋᒥ, ᖃᐅᔨᓕᖅᐳᖅ 
ᓄᑕᖅᑲᑦ ᐱᙳᐊᙱᑦᑐᑦ.
“Hᐊ Hᐊ!” ᐃᑕᓂ ᐅᖃᖅᐳᖅ. “ᖁᐱᕐᕈᓂᒃ 

ᓂᕆᔭᒃᓴᖅᓯᐅᖏᓐᓇᐅᔭᖅᑐᖅ!”
ᑏᔭᐃ ᑕᑯᕗᖅ ᓴᐸᒥᒃ. ᓄᑕᖅᑲᓂᒃ 

ᕿᒪᕉᑎᓇᓱᑲᑕᒃᑑᒐᓗᐊᖅ, ᒪᓕᒃᑕᐅᑲᑕᒃᖢᓂ.
“ᕼᐊ ᕼᐊ!” ᐅᖃᖅᑐᖃᖅᐳᖅ. 

“ᑐᑭᓯᙱᑦᑐᕐᓘᓐᓃᑦ ᐅᖃᖅᑕᑦᑎᓐᓂᒃ!”
ᓴᐸ ᕿᕕᐊᖅᓵᖅᐳᖅ. ᖃᓪᓗᓇᐅᔭᖅᖢᓂ 

ᐅᖃᖅᐳᖅ, “ᑐᑭᓯᐊᔪᖓ ᐅᖃᖅᑕᔅᓯᓐᓂᒃ! 
ᓱᖁᑎᒋᙱᑐᐃᓐᓇᖅᑕᔅᓯ!”
ᐊᓯᖏᑦ ᐃᒡᓚᖅᓯᒃᑲᓐᓂᑐᐃᓐᓇᖅᐳᑦ.
ᑏᔭᐃᑉ ᐅᓪᓚᒃᓯᒡᕕᒋᕙᐃᑦ. 

“ᓱᖁᑎᒋᙱᓚᐅᖅᓯᐅᒃ!” ᑐᖅᖢᓚᕗᖅ.
ᕿᕕᐊᖅᑕᐅᕗᖅ. ᓱᓕ ᐃᒡᓚᖅᖢᑎᒃ. ᐃᑕᓂ 

ᐅᖃᖅᖢᓂ, “ᐊᔾᔨᐅᙱᑦᑐᐊᓗᒃ ᐅᓇ, ᑏᔭᐃ. 
ᖃᐅᔨᒪᔪᑎᑦ! ᖃᓄᐃᒻᒪᑦ ᐱᖃᓐᓇᕆᓇᓱᒃᐸᒃᐱᐅᒃ?”
“ᐊᔾᔨᐅᙱᑦᑑᙱᒻᒪᑦ,” ᑏᔭᐃ ᐅᖃᖅᐳᖅ. 

“ᖁᕕᐊᓇᖅᑐᓪᓛᓗᒃ ᐅᓇ!”
ᐊᓯᖏᑦ ᐃᓄᒃᑎᑐᑦ ᐅᖃᓪᓚᒃᑎᓪᓗᒋᑦ ᑏᔭᐃ 

ᖃᓪᓗᓇᐅᔭᖅᐳᖅ ᓴᐸ ᑐᑭᓯᔪᓐᓇᕐᓂᐊᕐᒪᑦ. 
ᓄᑕᖅᑲᑦ ᓱᓕ ᐃᒡᓚᖅᐳᑦ.
“ᖁᐱᕐᕈᓂᒃ ᓂᕆᔪᒪᕙᖕᒥᒐᕕᑦ?” 

ᐊᐱᕆᔪᖃᖅᐳᖅ.
“ᖁᐱᕐᕈᓂᒃ ᓂᕆᖃᑦᑕᕋᓱᒋᕕᑎᒍᒃ?” ᐊᐱᕆᕗᖅ 

ᑏᔭᐃ. “ᑕᐃᒪᓐᓇᑐᐊᕌᓗᒃ ᐃᓱᒪᓂᐊᕈᔅᓯ, 
ᓱᖁᑎᒋᔾᔮᔪᓐᓃᖅᑕᔅᓯ ᓴᐸ ᐱᖃᓐᓇᕆᒐᒃᑯ.”
ᓄᑕᖅᑲᑦ ᐃᒡᓚᕈᓐᓃᖅᐳᑦ. ᓂᐸᐃᑯᑖᒃᐳᑦ.
“ᐱᙳᐊᖅᐸᒃᑕᔅᓯᓐᓂᒃ ᐱᙳᐊᕆᐊᖅᑐᓕᕆᔅᓯ,” 

ᑏᔭᐃ ᐅᖃᖅᐳᖅ. “ᐃᕿᐊᙳᖅᐸᒡᓗᓯ 
ᐱᔮᕆᕙᒡᓗᓯᓗ. ᑭᓯᐊᓂᓕ ᓴᐸᓗ ᐱᙳᐊᖅᐸᒃᑕᕗᒃ 
ᖁᕕᐊᒋᔭᒃᑲ. ᖁᕕᐊᓇᕐᓂᖅᓴᐅᖕᒪᑕ, 
ᓱᖁᑎᒋᔾᔮᔪᓐᓃᖅᖢᒍᓗ ᖃᓄᖅ 
ᐃᓱᒪᒋᒐᓗᐊᕈᔅᓯᐅᒃ.”
ᓴᐸᒧᑦ ᓵᖦᖢᓂ ᐊᐅᐸᔮᖅᑐᖅ ᕿᕐᓂᓪᓛᓪᓗᓂ 

ᐅᔭᕋᒃ ᐃᒃᐱᐊᕐᔪᖕᒥᓂᑦ ᑎᒍᕙᐅᒃ.
“ᓴᐸ!” ᐅᖃᖅᐳᖅ. “ᑕᑯᓕᕈᒃ ᐅᔭᕋᖅ ᓇᓂᔭᕋ. 

ᖃᐅᔨᒪᕕᑦ ᓱᒻᒪᑦ ᑕᐃᒪᐃᓕᖕᒐᒻᒪᖕᒑᖅ?” 
ᑕᐃᔅᓱᒪᓂ...ᑕᐃᔅᓱᒪᓂ...ᑰᑰᓯᐅᓚᐅᖅᓯᒪᔪᖅ! 
ᑕᒪᐅᖓ ᑎᑭᓐᓇᒥ ᓂᒡᓚᓱᓗᐊᕐᒪᑦ 
ᐅᔭᕋᙳᓚᐅᖅᓯᒪᔪᖅ. ᐅᐃᖕᒃ ᐅᐃᖕᒃ ᐅᐃᖕᒃ! ”
ᓴᐸ ᖁᖓᑦᑎᐊᖅᖢᓂ ᐃᒡᓚᖅᓯᕗᖅ. ᐅᔭᕋᒃ 

ᑕᑯᑦᑎᐊᒃᑲᓐᓂᕈᒪᕙᐅᒃ. ᑏᔭᐃᑉ ᑐᓂᓪᓗᓂᐅᒃ.
ᓄᑕᖅᑲᑦ ᕿᒪᒃᖢᓂᒋᑦ ᕿᓂᓕᖅᐴᒃ ᑰᒐᕐᒦᑦᑐᓂᒃ. 

ᐊᓯᖏᓐᓄᑦ ᓱᖁᑎᒋᔭᐅᔪᓐᓃᖅᖢᑎᒃ.
“ᒪᒥᐊᓇᖅ ᐱᖃᓐᓇᑦᑎᐊᕙᐅᓚᐅᙱᓐᓇᒪ,” 

ᑏᔭᐃ ᐅᖃᖅᐳᖅ.
“ᖃᓄᐃᙱᑦᑐᖅ,” ᓴᐸ ᐅᖃᖅᐳᖅ. 

“ᑕᐸᓱᒃᑕᐅᓪᓗᓂ ᖁᕕᐊᓇᙱᒻᒪᑦ. ᑭᓯᐊᓂ 
ᑕᐃᒪᐃᒃᑲᓐᓂᓚᐅᖅᓯᒪᓂᐊᙱᓚᑎᑦ!”
“ᓱᓕᔪᖓ,” ᑏᔭᐃ ᐅᖃᖅᐳᖅ.

ᐊᕕᑦᑐᖅᓯᒪᓂᖕᒐ 6  
ᐱᖃᓐᓇᕇᒃ

ᑏᔭᐃ ᓴᐸᓗ ᐱᖃᓐᓇᕇᒃᑲᓐᓂᓕᖅᖢᑎᒃ! 
ᐃᓕᓐᓂᐊᙱᓕᕌᖓᒥᒃ ᐱᓇᓱᐊᕈᓯᐅᓪᓗ 
ᓄᕐᖑᐊᓂ ᓄᓇᓕᖕᒥ ᖃᐅᔨᓇᓱᒃᑎᐅᙳᐊᖅᐸᒃᑑᒃ 
ᐱᙳᐊᕈᓘᔭᖅᐸᒃᖢᑎᒃ. ᐊᑯᓂᐅᙱᑦᑐᖅ 
ᓂᒡᓚᖅᐸᓪᓕᐊᓕᖅᐳᖅ, ᖃᓐᓂᖃᑦᑕᓕᕐᒪᓪᓗ 
ᐊᔾᔨᒋᙱᑕᖏᓐᓂᒃ ᐱᙳᐊᖃᑦᑕᓕᖅᐴᒃ. 

ᑏᔭᐃᑉ ᓴᐸ ᐃᑲᔪᖅᐸᐅᒃ ᐃᓄᒃᑎᑐᑦ 
ᐃᓕᓐᓂᐊᖅᑎᓪᓗᒍ, ᑭᓯᐊᓂ ᐃᓛᓐᓂᒃᑯᑦ 
ᑕᖃᒪᓗᐊᖅᐸᒃᐳᖅ ᐃᓕᓐᓂᐊᕆᐊᒃᓴᖅ. 
“ᐃᓕᑦᑎᑲᐅᖅᑐᕈᓐᓇᙱᓐᓇᒪ ᑏᔭᐃ,” ᓴᐸ 
ᐅᖃᖅᐳᖅ ᐅᓪᓗᐃᑦ ᐃᓚᖓᓐᓂ. 
“ᐃᓕᑦᑎᑲᐅᖅᑐᕈᕕᑦ ᓄᑕᖅᑲᓄᑦ 

ᑕᐸᓱᒃᑕᐅᖃᑦᑕᕈᓐᓃᕐᓂᐊᖅᑐᑎᑦ,” ᑏᔭᐃ ᑭᐅᕗᖅ.
“ᑕᐸᓱᒃᑕᐅᖃᑦᑕᕋᓗᐊᕈᒪ ᖁᔭᓇ,” 

ᐅᖃᖅᐳᖅ ᖁᓱᓇᓂ. “ᐃᓄᒃᑎᑐᑦ 

ᑐᑭᓯᐅᒪᓕᖅᐹᓪᓕᑲᐅᖅᑐᖅᑐᖓ. 
ᑭᓯᐊᓂ ᐃᓕᑦᑎᑲᐅᖅᑐᙱᑐᐃᓐᓇᖅᑐᖓ. 
ᐅᕙᓐᓂᐅᙱᑦᑐᖅ. 
ᐃᓄᒃᑎᑑᕈᓐᓇᖅᓯᓛᕋᓗᐊᖅᑐᖓ ᑭᓯᐊᓂ 
ᐃᕐᖐᓐᓇᐅᙱᑦᑐᖅ.”
“ᑭᓯᐊᓂ...,” ᐅᖃᖅᐳᖅ ᑏᔭᐃ. “ᖃᓄᐊᓗᒃ 

ᐃᓱᒪᒋᔭᐅᔪᓂᒃ ᓱᖁᑎᒃᓴᙱᓚᑎᑦ?”
ᓴᐸ ᐃᓱᒪᒃᓴᖅᓯᐅᓚᐅᑲᒃᖢᓂ. “ᐅᐱᑦᑐᖓ 

ᐃᓄᒃᑎᑐᑦ ᒫᓐᓇᒧᑦ ᐃᓕᓯᒪᓕᖅᑕᓐᓂᒃ,” 
ᐅᖃᑕᐃᓐᓇᖅᐳᖅ. “ᐃᓱᒪᙳᐊᕈᓘᔭᒃᑲᐅᓪᓗᖓ, 
ᐊᖏᕐᕋᑦᑎᓐᓂᓗ ᐃᑲᑦᑐᕆᒃᖢᖓ. ᑕᒪᒃᑯᐊᓕᒫᖅ 
ᐅᐱᒋᔭᒃᑲ. ᐊᓯᓐᓄᑦ ᖃᐅᔨᒪᔭᐅᙱᒃᑲᓗᐊᖅᐸᑕ 
ᓱᖁᑎᒋᙱᑕᒃᑲ. ᐅᕙᓐᓂᒃ ᖃᐅᔨᒪᒐᒪ. ᐊᒻᒪ 
ᑏᔭᐃ, ᐃᓕᓐᓂᐊᖅᑎᑦᑎᔨᑦᑎᐊᕙᐅᔪᑎᑦ.”
ᑏᔭᐃ ᐊᐅᐸᓪᓕᖅᐳᖅ. “ᓱᓕᕕᑦ?”
“ᐄ. ᐃᓱᒪᙳᐊᕈᓘᔭᒃᑲᐅᖕᒥᔪᑎᑦᑕᐅᖅ, 

ᐱᖃᓐᓂᖅᖢᑎᓪᓗ! ᓱᕙᓕᑭᐊᖅ ᖃᓄᖅ ᐃᑕᓂ 
ᐃᓱᒪᒐᓗᐊᖅᐸᑦ?”

ᑏᔭᐃ ᐅᖃᖅᐳᖅ, “ᑭᓯᐊᓂ 
ᐊᓕᐊᓇᐃᒋᖃᑦᑕᙱᑕᕋ ᐱᐅᒋᔭᐅᙱᑦᑕᕌᖓᒪ.”
“ᑭᒃᑯᓕᒫᕌᓗᖕᓄᑦ 

ᐱᐅᒋᔭᐅᙱᓐᓇᕈᓐᓇᙱᑦᑐᒍᑦ,” ᓴᐸ ᐅᖃᖅᐳᖅ. 
“ᖃᓄᐃᙱᖦᖢᓂᓗ. ᐃᒻᒥᓂᒃ ᐱᐅᒋᔭᕆᐊᖃᖅᑐᑎᑦ. 
ᑕᒪᓐᓇ ᐱᒻᒪᕆᐅᔪᖅ.”
ᑏᔭᐃᑉ ᐃᓱᒪᒃᓴᖅᓯᐅᕈᑎᒋᓚᐅᑲᒃᐸᐅᒃ. ᐃᒻᒥᓂᒃ 

ᐱᐅᒋᔫᒐᓗᐊᖅ, ᑭᓯᐊᓂ ᐃᓛᓐᓂ ᓇᓗᕙᒃᖢᓂ 
ᖃᓄᖅ ᓴᖅᑭᑎᑦᑕᕆᐊᒃᓴᖅ. ᐃᓱᒪᓗᐊᖃᑦᑕᕐᒪᑦ 
ᐊᓯᒥᓄᑦ ᖃᓄᖅ ᐃᓱᒪᒋᔭᐅᖕᒪᖔᕐᒥᓂᒃ. 
“ᐊᒻᒪ,” ᓴᐸ ᐅᖃᒃᑲᓐᓂᖅᐳᖅ, “ᖁᕕᐊᓱᒃᑐᑎᑦ 

ᑕᑯᔭᐅᒍᕕᑦ ᐱᖃᑕᐅᔪᒪᓕᕐᓂᐊᖅᑐᑦ. 

ᖃᐅᔨᓂᐊᖅᐳᑎᑦ.”	
ᐱᙳᐊᖃᑦᑕᐃᓐᓇᖅᐳᒃ ᓄᑖᓂᒡᓗ 

ᓴᓇᕙᓪᓕᐊᕙᒃᖢᑎᒃ. ᖁᕕᐊᑉᐸᒃᑑᒃ 
ᖃᐅᔨᓇᓱᒃᑎᙳᐊᖑᓪᓗᑎᒃ, 
ᓴᓇᙳᐊᖅᑎᙳᐊᖑᓪᓗᑎᒃ, 
ᐱᙳᖅᑎᑦᑎᔨᙳᐊᖑᓪᓗᑎᒡᓗ. ᓄᑕᖅᑲᓄᑦ 
ᐃᓚᒋᔭᐅᓕᖅᐸᓪᓕᐊᖏᓐᓇᖅᐴᒃ. ᑏᔭᐃ 
ᑲᙳᓱᒃᐸᒍᓐᓃᖅᖢᓂ ᐃᓱᒪᙳᐊᕆᐊᒃᓴᖅ. 
ᐅᐱᒋᓕᖅᖢᓂᐅᒃ ᐃᓱᒪᙳᐊᕈᓐᓇᕐᓂᓂ! 
ᑭᓇᐅᓂᖓᑕ ᐃᓚᒋᖕᒪᒍ.

ᑏᔭᐃ ᐱᖃᓐᓇᕆᔭᖕᒋᓐᓂᒃ ᐃᕿᐊᖖᒍᖅᐳᖅ ᑖᔅᓱᒥᖕᒐᔅᓴᐃᓐᓇᖅ 
ᐱᖖᒍᐊᖃᑎᖃᕆᐊᒃᓴᖅ. ᐊᕐᓇᒥᒃ ᓅᑦᑐᖃᕐᒪᑦ ᓄᓇᓕᖕᒥᓄᑦ 
ᐊᑎᓕᒻᒥᒃ ᓴᐸᒥᒃ, ᐱᖃᑎᑖᑕᐃᓐᓇᖅᐳᖅ ᖁᕕᐊᒋᔭᓕᖕᒥᒃ 
ᖁᕕᐊᒋᔭᖕᒋᓐᓂᒃ! ᑏᔭᐃ ᓴᐸᓗ ᐊᐅᔭᓕᒫᖅ ᓄᓇᓕᓐᓂ 
ᕿᒥᕐᕈᕈᓘᔭᖅᐴᒃ. ᐃᓕᓐᓂᐊᕐᓇᖅᓯᖕᒪᑦ ᐅᑭᐊᒃᓵᒃᑯᑦ, ᑏᔭᐃ 
ᐱᖃᓐᓇᕆᔭᖕᒋᑦ ᓴᐸᒥᒃ ᐅᐃᕆᓴᖅᑐᑦ ᐊᔾᔨᐅᖕᒋᓐᓂᖕᒐᓄᑦ. ᑏᔭᐃ 
ᓴᐳᔾᔨᓂᐊᖅᐸᖃᐃ ᐱᖃᓐᓇᕆᔭᖅᑖᖅᑲᐅᒋᔭᖕᒐᓂᒃ?

TJ is bored of playing the same old games with 
his friends. When a new girl named Sapa moves 
to his community, he finally has a friend who 
shares his interests! TJ and Sapa spend all 

summer playing and exploring 
in their community. When 
school starts in the fall, TJ’s 
classmates tease Sapa for 
being different. Will TJ stand 
up for his new friend?


